
		
			[image: plancia-preistoria-sarda-SRD.jpg]
		


		
			


Sa Preistòria de Sardìnnia

			de su Paleolìticu a s’Edadi de s’Arràmini

			


	
			
				[image: ]
			

		




testos de Nicola Dessì

			illustratziones de Antonello Angheleddu

			tradutzione de Ivo Murgia




		

	
	
		
			
				[image: ]
			

		

	
			Condaghes

		


		
		
			
				[image: ]
			

		


		
			Su Paleolìticu


			400.000-10.000 innantis de Cristu







Meda ma meda meda annus a oi, unus 400.000 (in su Paleolìticu inferiori seus), s’òmini fiat lòmpiu a Sardìnnia po sa primu borta.


			Fiat mòviu de sa costa de Tuscana a canoa de linna, chi iat fatu sgavendi unu truncu in mesu, e nc’iat passau unu tretu de mari curtzu curtzu po lompi fintzas a Còrsica, ca in cussu tempus fiat unia a sa Sardìnnia.

			Custus òminis aici antigus iant scioberau de bivi in s’ìsula nosta, màssimu in s’Anglona (Cabu ‘e Susu), ca ddui iat sìtzili meda, una pedra chi imperànt po si cuncordai ainas po andai a cassa e po si fai arresojas.

			S’òmini de intzandus no fiat che a nosu no, ca seus de s’arratza Homo Sapiens ma fiat unu Homo Eretcus, un’antigu nostu chi si cuberàt sa cosa ‘e papai andendi a cassa, pischendi e arregollendindi is matas e sa fruta chi agatàt e chi biviat sèmpiri a trevessu, circhendisì logu oprigu in is grutas naturalis.

			


Su chi cassàt su Homo Erectus in Sardìnnia in dii de oi no s’agatat prus e fiat: su prolagus, una spètzia de conilleddu, su cynotherium, una spètzia de cani e su praemegaceros, a tipu cerbu.

			Is archeòlugus difatis, no ant agatau perunu arrastu de su Paleolìticu mèdiu (100.000-40.000 i.C.), candu in totu s’Europa ddui biviat su Òmini de Neanderthal.




			A s’acabu de su Paleolìticu, est a nai in sa fasi de su Paleolìticu superiori, unus 20.000 annus a oi, s’òmini fiat torrau a aparessi in s’ìsula nosta, fortzis arribau de mari, sèmpiri a canoa de linna.




			Custa borta fiat su Homo Sapiens, chi est s’arratza nosta puru, e chi iat sighiu a andai a cassa po papai, a piscai e a ndi boddiri sa fruta chi agatàt.

			A sa moda de is antigus suus acostumàt a giriotai e a bivi aintru de is grutas naturalis.

			Sa scuberta prus manna chi ant fatu de custu tempus est in sa gruta Corbeddu de Ulìana, in sa parti de aintru de s’ìsula, sa Brabaxa.




			Innoi is archeòlogus nd’ant bogau a pillu custus ossus de òminis paleolìticus chi biviant aintru de sa gruta, is ainas insoru de pedra chi imperànt po cassai e po segai ma fintzas arrestus de cosa ‘e papai, a tipu ossus de su prolagus, de su praemegaceros e de su cynotherium, chi papànt a totu papai!

